
Errioxako eta Nafarroako Gobernuek elkarlana areagotzea adostu dute, zerbitzuak eta herritarren bizi kalitatea hobetzeko asmoz 

Nafarroako presidentea, Miguel Sanz, eta Errioxakoa, Pedro Sanz, izan dira sinadura ekitaldian buru
Errioxako eta Nafarroako Gobernuetako buruek, Pedro Sanzek eta Miguel Sanzek, Elkarlanerako Protokolo Orokor bat sinatu dute gaur, bi erkidegoen arteko elkarlana areagotzeko, bi administrazioek herritarrei ematen dizkieten zerbitzuak hobetze aldera.

Dokumentuan “bi erkidegoen arteko elkarlana areagotzeko asmoa” azaldu dute. Bi Gobernuetako presidenteek hainbat bilera egin ondoren sinatu dute elkarlanerako protokolo orokorra, orain arteko lehena, nahiz eta azken urteetan zenbait gairen inguruko akordioak adostu dituzten. Zehazki, 1987tik 2006ra, elkarlanerako 17 dokumentu sinatu dituzte (hitzarmenak eta gehigarriak).
Elkarlanerako Protokoloak 16 ardatza dauzka eta ardatz bakoitzak bere neurriak. Neurri horien artean nabarmenenak hauek dira:
· Azpiegiturak. Bi administrazioek estatuko Gobernuari eskatu diote bi erkidegoentzat oso garrantzitsuak diren bi jarduera hauetan ahal bezain laster esku hartzea: 

N-232 errepidea bitan banatzea. Nafarroako zatian (Castejondik Cortesera) A-68 bihurtu dute dagoeneko. Aragoiko zatia eraikitzeko proiektua esleitzeko dago oraindik. Gauzak horrela, bi Gobernuen asmoa da Sustapen Ministerioari eskatzea, batetik, Errioxako zatia, hau da, Alfaro eta Haro artekoa, ahal bezain laster bitan banatzea; eta bestetik, Ebro ibaiko barrera iragazkortzeko lanak egitea, zubiak eraikita.
Santiago bideko autobiarekin lotzea. Nafarroako eta Errioxako Gobernuek Sustapen Ministerioari lagunduko diote Santiago bideko autobia (A-12) estatuko errepide sareari lotzeko obrak egiten, Errioxan (LO-20) eta AP-68 errepidean; eta baita Errioxa eta Nafarroa lotzen dituen errepide nagusia bukatzea, Santiago bideko autobiari jarraipena ematen diona.
· Osasun laguntza. Eremu mugakideetako lehen mailako arretako eta arreta espezializatuko zentroetan gaixoak hartzen jarraituko dute. Horrez gain, bi Gobernuak honako gai hauetan lankidetzan aritzeko prest daude: traumatologia, endoskopiak, aurpegi-masailetako kirurgia eta larrialdietako neurokirurgia.
· Mendetasunak dituztenentzako arreta. Bi erkidegoetakoren batean aldi batean bizitzen dagoen jendea balioetsiko da.
· Haurrentzako eta adingabeentzako babesa. Elkarrekin lan egingo dute adopzio prozesuetako txostenak egiteko, adingabeen babesaren inguruko ebazpen administratiboen segimendua egiteko eta arauak hautsi dituzten adingabeek ingurune irekian bete behar dituzten neurrien segimendua egiteko.
· Emakumezkoak. Arreta berezia emango zaie genero indarkeria jasan duten emakumezkoei. Horretarako, jarduera protokolo bat ezarriko dute, behar izanez gero emakumezkoak bi erkidegoetako harrera zentroetara bideratzeko.
· Gazteak. Bi erkidegoetako gazteen erakusketak trukatzea sustatuko dute eta gazteei kanpaldietan eta aterpetxeetan egonaldiak egiteko aukera emango zaie.
· Hezkuntza. Errioxako eta Nafarroako Gobernuek interes komunak dituzte, besteak beste: mugakide diren herrietako ikasleen eskolatzea eta hezkuntza mota jakin batzuetako ikasleen mugikortasuna (erregimen bereziko hezkuntzakoa, adibidez). Bi Gobernuen asmoak hauek dira: indarrak bateratzea unibertsitate alorrean, Europako Unibertsitate Eremuaren garapenean; ikerketa zientifiko eta teknologikoan esperientziak trukatzea eta programa bateratuak egitea sustatzea; eta hezkuntza zerbitzu publikoaren kalitatea hobetzea eta dauden baliabideak optimizatzea,
· Babes zibila eta larrialdietarako arreta. Lankidetzan arituko dira, batik bat, edozerk eta eremu mugakideetako elementu naturalek jendeari, ingurumenari edo ondareari egindako kalteak saihesteko, murrizteko edo zuzentzeko.
· Ingurumena. Bi Gobernuek basoetako suteak prebenitzeko elkarrekin lan egingo dute, batik bat eremu mugakideetan. Horrez gain, mugakide diren babestutako eremuak, babestutako fauna eta Ebro ibaiari lotutako espezie inbaditzaileak elkarrekin gestionatuko dituzte.
· Kultura eta turismoa. Bi erkidegoen natur eremuak hartzen dituzten produktu turistiko bereziak martxan jarriko dituzte. Halaber, turismo eta kultur ekitaldiak sustatuko dituzte eta kultur programak koordinatuko dituzte, esaterako: Logroñoko eta Lizarrako Antzinako Musikaren Astea eta Lizarrako eta Najerako Erdi Aroko Topaketak. Horrez gain, Najerako Santa Maria La Real Monasterioaren Patronatuan elkarlanari eutsiko diote; izan ere, bi Gobernuak patronatuko kide dira.
Santiago bidearekin zerikusia duten jardueretan estatuko eta erkidegoen arteko lankidetza bultzatuko dituzte. Gainera, Ebroko bidea zaintzeko, seinaleztatzeko eta ezagutzera emateko ekintzak sustatuko dituzte.
· Nekazaritza eta abeltzaintza. Mahastizaintza eta ardogintza sektorea babesteko politikak koordinatuko dituzte, Errioxako jatorri deituran eragina dutenak; Nekazaritza elikagaien zentro teknologikoak koordinatzea sustatuko dute; I+G+B proiektu koordinatuak garatuko dituzte; eta landare osasunaren arloko jardueren informazioa koordinatuko dute.
Egindako jarduerak
Orain arte, Nafarroako eta Errioxako Gobernuek, elkarlanean, bi erkidegoentzako oso garrantzitsuak diren gaietan akordioak adostu dituzte, mahastizaintzan eta ardogintzan, adibidez (ardoaren MAB eta I+G+B areagotzeko akordioak). Halaber, bi erkidegoak tinko aritu dira elkarlanean nekazaritza elikagaien alorrean. Izan ere, Nafarroako Zainzurien Adierazpen Geografiko Babestuen eta Consebron elkarrekin parte hartu dute; Lodosako ubideko hartuneak automatizatzeko eta modernizatzeko akordioak adostu dituzte; eremu mugakideetan dauden nekazaritza ustiategientzako laguntzak administrazioan bideratzeko eta emateko erabaki bateratuak hartu dituzte; eta sektoreko kalitatea eta ikerketa areagotu dituzte, San Adriango Nekazaritza Elikagaien Teknologia eta Segurtasun Zentro Nazionalaren ekarpenen bitartez. 

Halaber, osasunaren alorrean, Errioxako Osasun Sistema Publikoan 4.374 lagun hartu zituzten iaz eta 54 errioxar Nafarroako ospitaleetara bideratu zituzten. 

Hezkuntzari dagokionez, Calahorrako Udal Musika Eskolan 70 ikasle nafar hartu zituzten iaz; aurten 100 inguru hartuko dituzte. Gainera, ondarearen arloan estu-estu aritu dira elkarlanean: San Maria La Real Patronatuan eta Santiago bidean batera parte hartu dute.

Azkenik, Nafarroako eta Errioxako Gobernuak lau Interreg proiektu eta trukeak egiten ari dira, bi erkidegoetako artista gazteen lana sustatze aldera. Alde horretatik, hainbat gazte errioxar Nafarroako kanpaldietara joan ziren eta hainbat neska-mutil nafar Errioxara joan ziren oporretara.
CENER erakundera bisita
Protokoloa sinatu ondoren, Nafarroako eta Errioxako gobernuburuak Energia Berriztagarrien Zentro Nazionalera (CENER) joan dira, instalazioak ikustera; zentroa Eguesen dago, Sarrigurenen, hain zuzen. Haiekin batera egon dira Foru Gobernuko Berrikuntza, Enpresa eta Enplegu kontseilaria, Jose Maria Roig, eta zentroko arduradunak. 


Zentroa, Nafarroan dagoen arren, nazionala da: Zientzia eta Berrikuntza Ministerioa, Ciemat erakundea, Industria Ministerioa eta Nafarroako Gobernua dira sustatzaileak. 


CENER zentro teknologikoak kualifikazio handia eta nazioartean ospe handia ditu. Zentroko espezializazioak dira ikerketa aplikatua eta energia berriztagarrien garapena eta sustapena. Guztira 200 ikertzaile baino gehiago daude eta bost kontinenteetan egiten dute lan. Sei arlo lantzen ditu, energiari dagokionez: eolikoa, eguzki energia termikoa, eguzki energia fotovoltaikoa, biomasa, arkitektura bioklimatikoa eta energia berriztagarriak sarean jartzea. 

